
         Á ATENCIÓN DO ALCALDE-PRESIDENTE DA CORPORACIÓN MUNICIPAL

    MOCIÓN PARA DOTAR AO CONCELLO DO CARBALLIÑO DAS MEDIDAS QUE GARANTAN UNHA XESTION CLARA E TRANSPARENTE DO MESMO

O Grupo Municipal Socialista, en base ao disposto nos artigos 91.4 e 97.3 do Regulamento de Organización, Funcionamento e Réxime Xurídico das entidades locais e demais normativa que poida resultar de aplicación, presenta, diante do Pleno da Corporación esta MOCIÓN, en base á seguinte

EXPOSICIÓN DE MOTIVOS

    É un feito mais que palpable a distancia que separa hoxe en dia aos cidadáns dos seus representantes políticos e é tamén evidente o perigoso desta brecha, tanto para a estructura democrática como para o correcto desenvolvemento da actividade política, absolutamente imprescindible para axudar a paliar a situación de crise e desamparo na que se atopan moitas familias do noso entorno. De feito no último barómetro do CIS a clase politica e a corrupción eran citadas como un dos principais problemas por preto dun 50 % dos enquisados, algo comprensible se se ten en conta que en todo o Estado español hai arredor de 300 politicos imputados por diferentes actuacións dubidosas no exercicio das suas tarefas de xestión dos recursos públicos.

    É por elo que todos os que formamos parte da vida política estamos na obriga de observar de forma mais aberta que nunca todas as medidas necesarias para que os nosos veciños teñan unha perspectiva clara do que acontece de portas adentro de calquer administración e neste caso concreto, do Concello do Carballiño. Asi pois, tornase imprescind¡ble evitar calquer sombra de dúbida sobre os xestores públicos, e non hai mellor forma que dar acceso de forma sinxela aos veciños a toda a información 

que estes requiran sen necesidade de motivar a solicitude e eliminando requisitos burocráticos que dificulten ao cidadán exercer este dereito, dando así un claro e real exemplo de transparencia e xerando confianza 

   Cabe destacar que dende fai xa moito tempo, a Unión Europea e moitos dos seus paises membros, dispoñen dunha lexislación ao respecto, sen embargo España, aínda non ten aprobado un marco legal específico acorde cos tempos e coa preocupación existente nesta materia,feito chamativo cando a Constitución Española aposta por unha democracia participativa e así no seu artigo 9.2 di : “corresponde aos poderes públicos facilitar a participación de todos os cidadáns e cidadanas na vida política, económica, cultural e social”, asimesmo no artigo 29 recoñece o dereito de petición individual e colectivo e no artigo 51 o dereito á información e participación.

  A transparencia mais absoluta, as normas de bó goberno e o acceso a toda a información concerninte ao publico deben de ser, dende xa, eixes que permitan estructurar unha recuperación da confianza da poboación na xestión dos seus representantes como primeiro paso tamén para dotar á nosa estructura política dunha maior responsabilidade e recoñecemento das súas obrigas e para acadar que todas as actuacións se rixan polos principios legalmente establecidos de eficacia, austeridade, imparcialidade e sobre todo de responsabilidade. 

   A aplicación desta normativa permitiría garantir que nas contracións administrativas se evitara a dúbida sobre empresas beneficiadas de forma dubidosa, incluso en concursos con invitación feita dende o propio Concello ou que na contratación de persoal, a veciñanza teña a preocupación de se é necesario pertencer a un determinado partido político para poder acceder a eses postos aos que en prinicipio debería concorrer en igualdade de condicións con respecto a todos os candidatos.

  Esta é a causa que nos empuxa á presentación desta moción, que agardamos acade o consenso de todos os grupos representados neste Consistorio, sabendo xa de antemán cales son as posturas polas diversas declaracións feitas en público e que desexamos cristalicen no pleno a través desta proposta, como xa aconteceu en moitos outros concellos a través da xeografía deste país.

  Por todo o anteriormente exposto propomos á Corporación que se tomen os seguintes 

                                                       ACORDOS

1. Creación dun Portelo de Inforrmación ao Cidadán na páxina web do Concello do Carballiño onde se dé acceso á cidadanía a toda a información susceptible de ser incluida nestes acordos e que se detalla nos puntos seguintes. 

2. Habilitación dun espacio específico no Taboleiro de Anuncios das dependencias municipais para estes mesmos efectos.

3. Creación dun Rexistro de Proveedores no que todas aquelas persoas fisicas ou xurídicas interesadas en establecer algún tipo de vinculo co Concello do Carballiño deban facer efectiva a publicación de todos os     seus datos.

4. Publicación de todos os anuncios, plegos e licitacións de obra pública, así como modificacións, actualizando con información correspondente a concurrentes, ofertas, resolucións

5. Creación dunha mesa de Contratación, sen custo adicional para o erario municipal, habilitada para a avaliación e adxudicación de obras e contratos de mais de 3.000 euros coa presencia de todos os grupos politicos presentes na Corporación

6. Publicación de todos os contratos formalizados indicando de forma precisa datos como obxecto, importes de licitación e de adxudicación, identidade do beneficiario, outros licitadores no mesmo procedemento…

7. Publicación de todos os convenios suscritos polo Concello do Carballiño, detallando obxecto, duración, obligacións para cada unha das partes e obrigas económicas contraídas na súa sinatura.

8. Publicación das subvencións e axudas públicas concedidas, incluindo importe e finalidade de quen as recibe, así como identificación dos beneficiarios e criterios seguidos para a súa adxudicación.

9. Publicación dos orzamentos, consensúando estes cos diferentes colectivos representantes da cidadanía do Carballiño, veciñais, culturais, empresariais, deportivos e de calquer indole que representen a un número mínimo de socios e teñan acreditada a súa actividade.

10. Publicación das retribucións anuais recibidas polo alcalde, concelleiros electos e cargos de confianza, xa sexa en forma de soldo, dietas, gastos protocolarios, por asistencia a órganos colexiados ou calquer outro concepto que implicara retribucións dende as arcas públicas

11. Os concelleiros electos informarán asimesmo de calquer outra actividade profesional na que participen, así como calquer vinculo legal con empresas, que poida acarrear un conflicto de competencias co exercicio das súas funcións.

12. Os representantes locais absteranse de exercer as súas funcións o utilizar prerrogativas do seu cargo para favorecer intereses privados, propios ou de terceiros, prohibindo o favoritismo e o exercicio da autoridade en beneficio propio

13. Os concelleiros electos non aceptarán agasallos que sobrepasen os usos e costumes da simple cortesía por parte de entidades ou persoas.

14. O exercicio dunha adicación exclusiva implicará necesariamente a renuncia a exercer outros cargos en administracións públicas diferentes ao Concello do Carballiño, e tanto esta como as adicacións parciais regularanse mediante un horario en consonancia co do resto dos traballadores municipais.

15. Publicación das declaracións de bens dos concelleiros electos, no momento de acceder ao seu cargo e no momento de cesar deste.

16. Exposición pública das ordenanzas municipais de futura aplicación e aplicación do plazo máximo para alegacións.

17. Garantir e simplificar o acceso a esta información a todas aquelas persoas que o desexen, coa unica limitación dos datos protexidos pola Lei Orgánica de Protección de Datos 15/1999 de 13 de Decembro

18. Garantía por parte dos concelleiros con funcións de goberno de non comprometer gastos ou ordear pagos sen crédito suficiente para acometelos.

19. Creación dentro do Portelo de Información ao Cidadán dun apartado específico para dar a máxima publicidade a todo o relacionado coas contratacións de persoal laboral para o Concello do Carballiño, así como a publicación da Relacion de Postos de Traballo (RPT) excluindo os datos protexidos específicamente pola LOPD

20. Recuperación da Mesa de Contratación existente neste mesmo Concello na lexislatura anterior, sen custo adicional para as arcas municipais, con presencia en igualdade de condicións de todos os grupos politicos presentes na corporación que garanta que como ben suliña a Constitución Española e recalca a Lei de Bases de Réxime Local (LBRL) no seu artigo 91, que di literalmente, “a selección de todo o persoal sexa funcionario ou laboral debe realizarse de acordo coa oferta de emprego publico, mediante convocatoria pública e a través do sistema de concurso, oposición ou concurso-opsición libre nos que se garantan, en todo caso, os principios constitucionais de igualdade, mérito e capacidade”.

21. Dotar a esta Mesa de capacidade legal para a elaboración das bases de contratación para calquer oferta de emprego que faga o Concello do Carballiño asi como para designar o Tribunal de Avaliación se fora o caso.

22. Constitución da Mesa de Negociación, sen custo engadido para o concello, na que coa presencia de todos os grupos politicos con representación na Corporación mais os sindicatos mais representativos do persoal municipal se unifique e consensúe a elaboración da Relación de Postos de Traballo (RPT) 

23. Elaboración de listas ou bolsas de traballo que permitan a todos os veciños e veciñas do Carballiño que asi o desexen, recibir toda a información en tempo e forma pertinentes para poder optar así ás diferentes convocatorias de emprego que dende este Concello se leven a cabo.

                                                                 No Carballiño  a 25 de Marzo de 2013

Asdo.: Francisco José Fumega Piñeiro

Voceiro do Grupo Municipal Socialista no Concello do Carballiño

